
Book details

Level:

Text type:

Subjects/themes:
 

Key features: 

Fiction, realistic

The importance of talking to someone about your problems; 
healthy lifestyle habits; friendship; stress in a family

40 pages, past tense, dialogue, story taking place over more than 
one day

This book is part of the Inuutsiarniq Reading Series, developed by the  
Department of Health in Nunavut. The Inuutsiarniq Reading Series is a unique,  
Nunavut-developed literacy initiative that infuses Northern values of healthy  
living and self-care into a culturally appropriate reading program.  

The Inuutsiarniq Reading Series was developed to support the reading level  
guidelines outlined in the Department of Education’s Inuktut reading  
program, Uqalimaariuqsaniq. Uqalimaariuqsaniq is a sequential and  
progressive Inuktut reading program that supports students in their  
development as readers.  

Healthy students are better learners and become healthy adults. For more  
information, visit www.gov.nu.ca/health and your local health centre.



	 ᐃᑯᐊᓛᖅ ᐃᖅᑯᒻᒪᖅᐳᖅ ᐃᒃᓯᕙᐅᑖᓗᖕᒥ ᐊᓄᕌᖅᐸᓚᑦᑎᔪᒧᑦ. 
ᐅᓐᓄᐊᖑᔪᖅ ᓂᒡᓚᓱᒃᑐᐊᓗᒃ.
	 ᑰᖃᕐᕕᖕᒦᑦᑐᒧᑦ ᖃᐅᔨᓴᐅᑎᒧᑦ ᕿᕕᐊᖅᐳᖅ. 
3-ᒧᐊᒻᒪᕆᓕᖅᑐᖅ ᐅᓪᓛᒃᑯᑦ. ᐱᖓᔪᒋᓕᖅᑕᖓ ᐃᒃᓯᕙᐅᑖᓗᖕᒥ 
ᓯᓂᓕᖅᐸᒃᖢᓂ ᐊᓈᓇᓂ ᐊᐊᖏᕐᕋᖅᓯᐊᕆᓪᓗᓂᐅᒃ.
	 ᐊᓱᐃᓛᒃ ᐊᓈᓇᖓ ᐃᓯᖅᐸᓚᑦᑎᕗᖅ. ᐃᔩᖕᓂ ᐊᒃᓴᓕᒃᐸᖏᒃ.

	 “ᐊᔭᒐ ᖃᓄᐃᑉᐸ, ᐊᓈᓇᒃ?” ᐃᑯᐊᓛᖅ ᐊᐱᕆᕗᖅ.
	 “ᓱᓕ ᐊᔭᐃᑦ ᐋᓐᓂᐊᖅᑐᐊᓗᒃ,” ᐊᓈᓇᖓ ᑭᐅᕗᖅ. “ᖃᐅᒃᐸᑦ 
ᑕᐃᑯᙵᒃᑲᓐᓂᕆᐊᖃᕐᓂᐊᖅᑐᖓ ᑲᒪᒋᔭᕆᐊᖃᕋᒃᑯ.”
	 “ᖃᐅᒃᐸᑦ ᓯᕗᓪᓕᖅᐹᕐᒥ ᕼᐋᑭᕐᓂᕐᒥᒃ 
ᐊᔪᕈᓐᓃᖅᓴᖃᑕᐅᓂᐊᓚᐅᖅᑐᖓ!” ᐅᖃᖅᐳᖅ. 
“ᑕᐃᑯᙵᐅᑎᓂᐊᓚᐅᖅᑕᕐᒪ. ᐊᒻᒪ ᓄᑖᓂᒃ ᓯᐊᕐᕆᔭᐅᑏᖕᓂᒃ 
ᑎᑭᓴᐃᓂᐊᓚᐅᖅᑐᒍᒃ ᐃᖅᑲᐅᒪᕕᑦ? ᓯᐊᕐᕆᔭᐅᑏᒃᑲᒃ 
ᒥᑭᒋᓕᖅᑖᒃᑲᒃ.”

	 ᐃᑯᐊᓛᑉ ᐊᓈᓇᖓ ᐊᓂᖅᓴᐅᒥᓪᓗᓂ ᓴᓂᐊᓄᑦ ᐃᖏᑉᐳᖅ.
	 “ᐅᖃᐅᓯᕆᓚᐅᖅᑕᕗᒃ ᑕᒪᓐᓇ, ᐃᑯᐊᓛᖅ,” 
ᐅᖃᖅᐳᖅ. “ᑕᒪᑐᒪᓂ ᐊᕐᕌᒍᒥ ᓄᑖᖕᓂᒃ ᓯᐊᕐᕆᔭᐅᑏᖕᓂᒃ 
ᓂᐅᕕᕈᓐᓇᙱᑦᑐᒍᑦ ᑮᓇᐅᔭᖃᙱᓗᐊᕋᑦᑕ. ᐊᔭᐃᑦ 
ᑮᓇᐅᔭᖅᑖᖅᑎᖃᑦᑕᕆᐊᖃᕋᒃᑯ. ᖃᐅᔨᒪᔪᑎᑦ ᐋᓐᓂᐊᕋᒥ 
ᐃᖅᑲᓇᐃᔭᕈᓐᓇᙱᑦᑐᖅ.”
	 ᐃᑯᐊᓛᖅ ᑲᖔᖅᑐᒻᒪᕆᐅᕗᖅ. ᖃᓄᕐᓕ 
ᕼᐊᑭᖃᑕᐅᖃᑦᑕᕋᔭᕋᒥ ᓯᐊᕐᕆᔭᐅᑎᖃᖏᓪᓗᓂ? ᕿᐱᒃᖢᓂ 
ᐃᒡᓗᕈᓯᕐᒥᓄᙵᐅᕗᖅ ᓂᓪᓕᒃᑲᓐᓂᕋᓚᐅᓂ.

	 ᐃᑯᐊᓛᖅ ᓯᓂᓕᖅᑭᒃᐳᖅ. ᑭᖑᓪᓕᕐᒥ ᐃᖅᑯᒻᒪᕋᒥ ᖃᐅᔨᓴᐅᑦ 
8:30-ᒧᐊᖅᑐᖅ! ᐊᓈᓇᖓ ᐊᔭᒃᑯᖓᓄᙵᐅᔪᒃᓴᐅᓐᓂᕐᒪᑦ 
ᐃᖅᑲᓇᐃᔭᕆᐊᖏᓐᓂᕐᒥᓂ. ᐃᖅᑯᒻᒫᖅᑰᕐᓂᖕᒋᒻᒪᑦ ᓯᕿᕐᖕᒍᔭᖕᒐᑦ 
ᓂᓪᓕᐊᑎᓪᓗᒍ. ᐃᑯᐊᓛᖅ ᐃᓕᓐᓂᐊᕐᕕᖕᒧᑦ ᑭᖑᕙᕐᓂᐊᓕᖅᑐᖅ.
	 ᒪᑭᑎᑲᐅᖅᑐᖅᖢᓂ. ᐊᓐᓄᕌᖅᑐᕋᒥ ᑭᒍᑎᓯᐅᖅᓚᐅᖢᓂ 
ᐊᓂᑲᐅᖅᑐᖅᐳᖅ ᐅᓪᓛᕈᒻᒥᑕᓚᐅᕋᓂ.

	 ᐃᓕᓐᓂᐊᕐᕕᖕᒥ ᐃᑯᐊᓛᖅ ᐅᐃᕐᖓᖅᐳᖅ. 
ᓈᓴᐅᓯᕆᓐᓇᖅᓯᑎᓪᓗᒍ ᐃᔨᖏᒃᐅᐃᓴᔪᓐᓇᐃᓪᓕᖕᒪᑎᒃ 
ᓯᑯᙱᓚᐅᑲᒃᐳᖅ.
	 ᐱᖃᓐᓇᕆᔭᖓ ᑖᓂᐊ ᓴᓂᐊᓂ ᐃᒃᓯᕚᖅᑐᖅ. ᓇᔭᖓᖅᑐᖅ 
ᐅᔾᔨᕆᔭᒃᓴᕆᒐᒥᐅᒃ ᐃᑯᓯᖕᒥᒃᐸᐅᒃ. “ᐃᖅᑯᒪᓚᐅᕆᑦ!” ᐃᓯᔾᔪᒃᐳᖅ.
	 ᐅᓪᓗᓕᒫᖅ ᐃᑯᐊᓛᖅ ᐊᖏᕐᕋᕐᓂᐊᕐᓂᕐᒥᓂᒃ ᐊᑯᓂᒍᓱᒃᐳᖅ 
ᐃᓐᓇᕐᓗᓂ ᓯᓂᒃᑲᓐᓂᕈᒪᒧᑦ.

	 ᓯᕙᓂᑕᐃᓐᓇᕐᒪᑦ ᐃᓕᓐᓂᐊᕐᓇᐅᕌᓂᒃᑎᓪᓗᒍ ᐃᓕᓐᓂᐊᖅᑎᑦ 
ᐊᓐᓄᕌᖅᑐᑲᐅᖅᑐᖅᐳᑦ ᐊᓂᓂᐊᕋᒥᒃ.
	 ᑖᓂᐊ ᐃᑯᐊᓛᕐᒥᒃ ᐊᓂᖃᑎᖃᖅᐳᖅ. “ᕼᐋᑭᕆᐊᕐᓂᐊᖅᐱᑦ 
ᐅᓐᓄᒃ?” ᐊᐱᕆᕙᐅᒃ.
	 “ᐊᔪᕐᓂᐊᖅᑐᖓ. ᐱᔭᒃᓴᖃᓗᐊᕋᒪ,” ᐃᑯᐊᓛᖅ 
ᓴᒡᓗᕗᖅ. ᐃᑯᐊᓛᑉ ᐱᖃᓐᓇᕆᔭᓂ ᐅᖃᐅᑎᔪᒪᙱᓐᓇᒥᐅᒃ 
ᕼᐋᑭᕆᐊᕈᓐᓇᔾᔮᖏᓐᓂᕐᒥᓂᒃ ᓯᐊᕐᕆᔭᐅᑎᖏᒃ ᒥᑭᓗᐊᓕᕐᓂᖏᖕᓄᑦ. 
ᑖᓂᐊ ᓄᑖᓂᒃ ᕼᐋᑭᖅᑐᖅᓯᐅᑎᖃᐃᓐᓇᐅᔭᖅᑐᖅ.

	 ᑖᓂᐊ ᑐᑭᓯᖅᑰᔨᙱᓚᖅ. “ᐅᓯᐅᒻᒪᓗ ᐱᒋᐊᕐᓂᐊᖅᑐᒥᒃ 
ᐊᑯᓂᒍᓱᓚᐅᖅᑐᑎᑦ! ᐊᐅᔭᓕᒫᕐᓗ ᐊᖅᑯᒻᒥ ᕼᐋᑭᖃᑦᑕᓚᐅᖅᖢᑕ 
ᐱᒋᐊᑦᑎᐊᕈᓐᓇᓛᕋᑦᑕ,” ᐅᖃᖅᐳᖅ. “ᓯᕗᓪᓕᖅᐹᕐᒥᓗ 
ᐊᔪᕈᓐᓃᖅᓴᐅᑎᒋᔭᑦᑎᓐᓃᑦᑕᕆᐊᖃᖅᖢᑎᑦ. ᐱᙳᐊᓛᕋᑦᑕ 
ᐱᓇᓱᐊᕈᓯᐅᑉ ᓄᕐᖑᐊᓂ!”
	 ᐃᑯᐊᓛᖅ ᖃᓄᖅ ᐅᖃᕐᓂᐊᕆᐊᒃᓴᖅ ᓇᓗᓕᕋᒥ ᓂᓪᓕᕐᓇᓂ 
ᐱᓱᓯᑐᐃᓐᓇᖅᐳᖅ.

	 ᐃᑯᐊᓛᖅ ᐃᓱᒫᓗᒍᑎᖃᐃᓐᓇᓕᖅᐳᖅ ᐅᑭᐅᓕᒫᖅ 
ᕼᐋᑭᖃᑕᐅᔾᔮᙱᑦᑕᕆᐊᒃᓴᖅ. ᐊᖏᕐᕋᕋᒥ 	ᐃᒃᓯᕙᐅᑖᓗᖕᒧᐊᖅᖢᓂ 
ᓯᑯᙱᖅᐳᖅ.
	 ᐃᑲᕐᕋᒐᓴᑦ ᐊᓂᒍᖅᑎᓪᓗᒋᑦ ᐃᑯᐊᓛᖅ ᐃᖅᑯᒻᒪᖅᐳᖅ 
ᐅᖄᓚᐅᑦ ᓯᕙᓂᕐᒪᑦ.
	 “ᕼᐊᓘ?” ᐃᑯᐊᓛᖅ ᐅᖃᖅᐳᖅ.
	 “ᐊᐃᖓᐃ ᐃᑯᐊᓛᖅ,” ᑖᓂᐊ ᐅᖃᖅᐳᖅ.
	 “ᓱᔪᒪᒐᕕᑦ?” ᐃᑯᐊᓛᖅ ᐊᐱᕆᕗᖅ. ᖃᐅᔨᒪᓪᓗᓂ 
ᑐᙵᓇᙱᓐᓂᕐᒥᓂᒃ.

	  “ᐊᔪᕈᓐᓃᖅᓴᖅᑎᓪᓗᑕ ᑕᐃᕕᑎ ᐊᐱᕆᖅᑲᐅᔪᖅ 
ᐱᙳᐊᖃᑕᐅᓛᕐᒪᖔᖅᐱᑦ ᐱᓇᓱᐊᕈᓯᐅᑉ ᓄᕐᖑᐊᓂ,” ᑖᓂᐊ 
ᐅᖃᖅᐳᖅ.
	 “ᕼᐋᑭᖃᑕᐅᖃᑦᑕᔾᔮᔪᓐᓃᖅᑐᖓ,” ᐃᑯᐊᓛᖅ 
ᑭᐅᑳᓪᓚᓚᐅᖅᖢᓂ ᐅᖄᓚᐅᑎ ᐃᓕᕙᐅᒃ.
	 ᐃᑯᐊᓛᖅ ᕿᐊᓯᕗᖅ. ᓄᒫᓱᒃᖢᓂ ᓂᙵᐅᒪᓕᖅᖢᓂᓗ 
ᐊᑕᐅᑦᑎᒃᑯᑦ. ᓂᕆᔪᒪᓇᓂ, ᑕᕐᕆᔭᕈᒪᓇᓂᓗ, 
ᑭᓱᓕᕆᔪᒪᙱᑦᑎᐊᓕᖅᐳᖅ. ᐃᓐᓇᕆᐊᖅᑐᖅᐳᖅ ᐅᓐᓄᐊᓕᒫᕐᓗ 
ᓯᓂᑦᑎᐊᕈᓐᓇᙱᓚᖅ.

	 ᖃᐅᑎᓪᓗᒍ ᐊᓃᕋᔭᓕᖅᑎᓪᓗᒋᑦ. ᐊᓃᕋᔭᓕᖅᑎᓪᓗᒋᑦ 
ᐃᓄᑑᓪᓗᓂ ᖃᖅᑲᔮᕐᒥ ᓇᖏᖅᐳᖅ, ᐅᖓᓯᒐᓱᒃᖢᓂ 
ᐃᓕᓐᓂᐊᖃᑎᒥᓂᑦ.
	 “ᐃᑯᓛᖅ ᐊᐃ,” ᑐᓴᖅᐸᐅᒃ ᑖᓂᐊ ᐅᖃᖅᑐᖅ. ᖃᐃᕙᓪᓕᐊᔪᖅ. 
“ᒪᕐᕉᖕᓂᒃ ᐋᐳᒡᒋᖅᑲᐅᒐᒪ, ᐱᔪᒪᕕᑦ?”
	 ᐃᑯᐊᓛᖅ ᑲᒪᕗᖅ ᑖᓂᐊ ᐅᖃᓪᓚᒋᐊᖅᑐᕐᓂᖓᓂᒃ 
ᑐᙵᓇᙱᒡᕕᒋᓚᐅᖅᖢᓂᐅᒃ.
	 “ᐄ, ᖁᔭᓐᓇᒦᒃ,” ᐅᔾᔨᕆᓯᖦᖤᖅᐳᖅ ᑳᖕᓂᕐᒥᓂᒃ. ᐅᓪᓛᖅ 
ᓂᕆᔭᓂ ᐅᓪᓛᕈᒻᒥᑕᖅᖢᓂ ᓄᖑᖅᑲᐅᙱᓐᓇᒥᐅᒃ.	

	 “ᐃᑯᐊᓛᖅ, ᐊᓈᓇᒪ ᐅᖃᐅᑎᓚᐅᖅᑖᖓ ᐊᔭᐃᑦ 
ᐋᓐᓂᐊᕐᓂᖓᓂᒃ,” ᑖᓂᐊ ᐅᖃᖅᐳᖅ. “ᑕᐃᒪᓐᓇ 
ᐃᓄᑦᑎᐊᕙᐅᙱᑲᑕᒃᐱᑦ?”
	 ᐃᑯᐊᓛᑉ ᐅᓗᐊᖏᒃ ᐆᓇᖅᓯᕘᒃ ᐊᒥᓱᓄᑦ. ᐊᔾᔨᒌᙱᑦᑐᓄᑦ 
ᖁᕕᐊᙱᔾᔪᑎᖃᖅᐳᖅ. ᖃᓄᕐᓗ ᐅᖃᐅᓯᕆᔭᕆᐊᒃᓴᖏᑦ 
ᓇᓗᓪᓗᓂᒋᑦ.
	 “ᐄ, ᑕᐃᒪᓐᓇ,” ᐃᑯᐊᓛᖅ ᐅᖃᖅᐳᖅ.

	 ᑖᓂᐊᑉ ᓇᖏᖃᑎᒋᕙᐅᒃ ᐋᐳᑐᖅᖢᑎᒃ ᓂᐱᖃᙱᖦᖢᑎᒃ. 
ᖁᕕᐊᑦᑕᐅᒥᕗᖅ ᐱᖃᓐᓇᕆᔭᕐᒥᓂᒃ ᐱᖃᑎᖃᕋᒥ.
	 ᐃᓕᓐᓂᐊᕌᓂᒃᓯᒪᓕᖅᖢᑎᒃ, ᑖᓂᐊ ᐃᑯᐊᓛᕐᒧᙵᐅᕗᖅ ᓯᓚᒥ.
	 “ᐊᖏᕐᕋᒧᑦ ᐱᓱᖃᑎᒋᔪᒪᕕᖓ?” ᑖᓂᐊ ᐊᐱᕆᕗᖅ.
	 “ᐄᑦᑎᐊᖅ,” ᐃᑯᐊᓛᖅ ᐅᖃᖅᐳᖅ.

	 ᐱᓱᔅᓲᔭᖅᐳᒃ ᐅᖃᓪᓚᓚᐅᕋᑎᒃ. ᑖᓂᐊ ᓂᓪᓕᑕᐃᓐᓇᖅᐳᖅ.
	 “ᐃᑯᐊᓛᖅ, ᐅᓐᓄᒃ ᑭᖑᓂᖃᓚᐅᖅᐳᑎᑦ 
ᐊᔪᕈᓐᓃᖅᓴᖅᑎᓪᓗᑕ,” ᐅᖃᖅᐳᖅ. “ᖃᓄᐃᒻᒪᑦ ᓄᖅᑲᓚᐅᖅᐱᑦ?”
	 ᐃᑯᐊᓛᖅ ᑖᓂᐊᒥᒃ ᐊᑲᖅᓴᑦᑎᐊᕈᓐᓃᓚᐅᕋᓗᐊᖅᖢᓂ, 
ᑭᓯᐊᓂ ᓂᐅᕐᔪᐊᖅᐳᖅ. ᐱᖃᓐᓇᕆᔭᑦᑎᐊᕙᐅᖏᓐᓇᕐᒪᑦ. ᐃᒻᒪᖄ 
ᐅᖃᓪᓚᒡᕕᒋᔪᓐᓇᖅᑕᖓ.

	 “ᓄᖅᑲᓚᐅᖅᑐᖓ ᓯᐊᕐᕆᔭᐅᑏᒃᑲᒃ ᒥᑭᓗᐊᕆᓕᕋᒃᑭᒃ,” 
ᐃᑯᐊᓛᖅ ᐅᖃᖅᐳᖅ. “ᐊᓈᓇᒪᓗ ᓄᑖᖕᓂᒃ ᓂᐅᕕᕈᑎᔪᓐᓇᕐᓇᓂᖓ. 
ᐊᔭᒐ ᐋᓐᓂᐊᕋᒥ ᐃᖅᑲᓇᐃᔭᕈᓐᓇᙱᒻᒪᑦ, ᐊᓈᓇᒪ 
ᑮᓇᐅᔭᖅᑖᖅᑏᓐᓇᕐᒪᒍ.”
	 ᐃᑯᐊᓛᖅ ᐊᓂᖅᓴᐅᒥᕗᖅ. ᑖᓂᐊ ᑖᓂᐊᒥᒃ ᕿᕕᐊᕈᒪᙱᓚᖅ. 
ᐃᓱᒫᓗᓕᖅᐳᖅ ᖃᓄᖅ ᐃᓱᒪᒋᔭᐅᓂᐊᓕᕐᒪᖔᕐᒥ.
	 “ᐊᓂᒪ ᓯᐊᕐᕆᔭᐅᑎᕕᓂᖏᖕᓂᒃ ᑐᓂᔪᓐᓇᖅᑕᒋᑦ!” 
ᑖᓂᐊ ᐅᖃᖅᐳᖅ. “ᓈᒻᒪᒋᔭᒃᓴᕆᔮᒃᑭᒃ.” ᐃᑯᐊᓛᕐᒧᑦ ᐅᖃᖅᐳᖅ 
ᑲᔪᖏᖅᓴᐃᓪᓗᓂ.

	 “ᕼᐄᓪᓚᑦᑖᖅ?” ᐃᑯᐊᓛᖅ ᐊᐱᕆᕗᖅ.
	 “ᐄᑦᑎᐊᒻᒪᕆᒃ!” ᑖᓂᐊ ᐅᖃᖅᐳᖅ. “ᐊᓂᒐ 
ᐊᐱᕆᓂᐊᓕᖅᐸᕋ.”
	 “ᐅᐊᒃ, ᖁᔭᓐᓇᒦᒃ ᑖᓂᐊ,” ᐃᑯᐊᓛᖅ ᐅᖃᖅᐳᖅ. 
“ᐱᑦᑎᐊᕐᒦᖑᔪᑎᑦ.”
	 ᐃᑯᐊᓛᖅ ᖁᕕᐊᓱᓕᖅᐹᓪᓕᖅᐳᖅ. ᑖᓂᐊ ᐅᖃᐅᑎᒐᒥᐅᒃ 
ᐱᓇᐃᓗᑕᒥᓂᒃ ᐃᓱᒫᓗᒍᓐᓃᖅᐹᓪᓕᖅᐳᖅ.
	 “ᐊᓕᐊᓇᐃᑦ ᐃᑲᔪᕈᓐᓇᕋᒪ,” ᑖᓂᐊ ᐅᖃᖅᐳᖅ. 
“ᖃᓄᑐᐃᓐᓇᖅ ᐅᖃᓪᓚᒡᕕᒋᔪᓐᓇᖅᑕᕐᒪ.” ᐅᖃᖅᖢᓂ ᑐᐃᖓᒍᓪᓗ 
ᐊᒃᓱᕈᕐᓇᓂ ᑑᖅᖢᓂᐅᒃ.

	 “ᐃᓱᒪᕈᓘᔭᑲᑕᒃᓯᒪᒐᒪ,” ᐅᖃᖅᐳᖅ.
	 ᑖᓂᐊ ᑐᑭᓯᓂᐊᖅᑰᔨᖕᒪᑦ ᐅᖃᓪᓚᐃᓐᓇᖅᐳᖅ. 
“ᐅᐃᕐᖓᐃᓐᓇᐅᔭᖅᑐᖓ ᐃᒃᓯᕙᐅᑖᓗᖕᒥ ᓯᓂᓕᖅᐸᒃᑲᒪ 
ᐊᓈᓇᒐ ᐊᖏᕐᕋᖅᓯᐊᕆᓪᓗᒍ ᐊᔭᒃᑯᑎᓐᓂᑦ,” ᐅᖃᖅᖢᓂ. 
“ᐃᖅᑯᒻᒪᖅᓵᓕᙱᑦᑕᕌᖓᒪᓗ ᐅᓪᓛᕈᒻᒥᑕᕈᓐᓇᖅᓯᕙᙱᖦᖢᖓ. 
ᐅᓐᓄᒃᑯᓪᓗ ᓇᔪᖅᖡᓐᓇᐅᔭᖅᖢᖓ ᐊᓈᓇᒐ ᐊᖏᕐᕋᖅᓯᒪᕙᙱᒻᒪᑦ. 
ᐃᓄᑑᖏᓐᓇᐅᔭᕆᐊᒃᓴᖅ ᐊᓕᐊᓇᐃᒋᙱᖦᖢᒍ.”	

	 ᑖᓂᐊ ᐃᑯᐊᓛᕐᒧᑦ ᕿᕕᐊᖅᐳᖅ ᓇᒡᓕᒍᓱᒃᖢᓂ. 
	 “ᐃᑯᐊᓛᖅ, ᖃᓄᐃᑦᑐᑎᑦ ᖃᐅᔨᓚᐅᕋᓗᐊᖅᑐᖓ, ᑭᓯᐊᓂ 
ᑖᒃᑯᐊ ᐃᓄᑑᔾᔪᑎᒋᔭᕆᐊᒃᓴᖅ ᐅᐊᑲᓪᓚᓗᐊᕌᓗᐃᑦ,” ᐅᖃᖅᐳᖅ. 
ᐱᖃᓐᓇᕆᔭᓂ ᐃᕿᖦᖢᓂᐅᒃ.
	 “ᐃᓱᒪᑖᑦᑎᐊᖅᑐᐊᓘᕗᖓ,” ᐅᖃᖅᐳᖅ. “ᖃᐅᒃᐸᓪᓕ 
ᐃᓕᓐᓂᐊᕐᕕᖕᒧᑦ ᐅᓪᓛᕈᒻᒥᑕᕆᐊᖅᑐᕈᓐᓄᒃ.”
	 ᐃᑯᐊᓛᖅ ᐃᓄᑑᓗᓂ ᐃᓕᓐᓂᐊᕐᕕᖕᒧᑦ 
ᐅᓪᓛᕈᒻᒥᑕᕆᐊᖅᑐᕆᐊᒃᓴᖅ ᖁᓱᖃᑦᑕᓚᐅᖅᑐᖅ. ᐃᓱᒫᓗᒃᖢᓂ 
ᐱᖃᓐᓇᕆᔭᖏᓐᓂᒃ ᑕᐃᑯᙵᐅᔪᖃᕐᓂᐊᕋᓱᒋᓇᓇᓂᐅᒃ, ᐃᓄᑑᓗᓂ 
ᓂᕆᔭᕆᐊᖃᕋᔭᕋᓱᒋᓪᓗᓂ.
	 “ᐊᑏ,” ᐅᖃᖅᐳᖅ.

	 “ᕙᑦᑎᓐᓄᙵᐅᔪᓐᓇᖅᑐᑎᑦ ᐃᓕᓐᓂᐊᕌᓂᒃᑯᑦᑕ ᐅᕝᕙᓗᐅᓐᓃᑦ  
ᐅᓐᓄᕈᒻᒥᑕᕆᐊᖅᑐᕈᓐᓇᕐᓂᐊᖅᑐᑎᑦ ᐱᔪᒪᒍᕕᑦ,” ᑖᓂᐊ ᐅᖃᖅᐳᖅ.
	 “ᐄᖑᓇᔭᖅᑑᒐᓗᐊᖅ,” ᐃᑯᐊᓛᖅ ᐅᖃᖅᐳᖅ. “ᑭᓯᐊᓂ 
ᐊᔭᒃᑯᑎᓐᓄᙵᐅᓪᓗᐊᖅᑰᖅᑐᖓ. ᑕᐃᑯᙵᕐᓇᓵᓕᕋᒪ. 
ᐋᓐᓂᐊᓕᓚᐅᕐᒪᓪᓗ ᑕᑯᔭᖅᑐᕆᐊᒃᓴᖓ ᖁᓱᓕᖅᓯᒪᓪᓗᖓ ᓈᓇᒐ 
ᓂᙵᒡᕕᒋᓯᒪᖅᑰᕐᓂᕋᒃᑯ ᑕᐃᑲᓃᖏᓐᓇᐅᔭᓗᐊᕐᓂᖓᓄᑦ.” 
	 “ᐅᐸᒃᑯᕕᐅᖃᐃ ᐊᔭᐃᑦ ᐊᑲᐅᓯᕚᓪᓕᕐᓂᐊᖅᑐᖅ,” ᑖᓂᐊ 
ᐅᖃᖅᐳᖅ.
	 “ᐄᓛᒃ,” ᐃᑯᐊᓛᖅ ᐅᖃᖅᐳᖅ. “ᐊᓈᓇᒐᑦᑕᐅᖅ 
ᐊᓕᐊᓇᐃᒍᓱᖕᓂᐊᖅᑐᖅ.”

	 ᐃᑯᐊᓛᖅ ᓄᖅᑲᖅᖢᓂ ᐅᔾᔨᕈᓱᓕᖅᐳᖅ 
ᓇᓗᓕᖅᓯᒪᙱᓕᖅᐹᓪᓕᕐᓂᕐᒥᓂᒃ.
	 “ᖁᔭᓐᓇᒦᒃ ᐅᖃᖃᑎᒋᒐᕕᖓ ᑖᓂᐊ,” ᐅᖃᖅᐳᖅ. 	
“ᐊᑲᐅᓯᕚᓪᓕᖅᑐᖓ.”
	 “ᐊᓈᓇᒐ ᐅᖃᐃᓐᓇᐅᔭᖅᑐᖅ ᐃᓱᒫᓘᑎᒋᔭᑎᑦ ᐅᖃᐅᓯᕆᓗᒋᑦ 
ᐊᑲᐅᓯᕚᓪᓕᕐᓇᕐᓂᖓᓂᒃ,” ᑖᓂᐊ ᐅᖃᖅᐳᖅ. “ᑐᑭᓯᔭᕌᖓᑦᑕ 
ᐋᖅᑭᒃᓯᔪᓐᓇᖅᓯᕙᒃᑐᒍᑦ!”

	 ᑖᓂᐊᒃᑯᒃ ᐃᑯᐊᓛᒃᑯᒃ ᑕᕝᕙᐅᕗᑏᖃᑦᑕᐅᑎᓚᐅᖅᖢᑎᒃ 
ᐊᕗᑎᓪᓗᑎᒃ.
	 ᐃᑯᐊᓛᖅ ᐊᔭᒃᑯᒥᓄᑦ ᐱᓱᒍᒪᓕᖅᐳᖅ. ᑕᐃᑯᙵᕋᒥ ᐊᔭᖓᑕ 
ᐊᓈᓇᖓᑕᓗ ᑕᑯᒐᒥᔾᔪᒃ ᖁᕕᐊᑉᐴᒃ. ᖁᕕᐊᓱᓕᖅᑎᑕᐅᒋᓪᓗᓂ.

